MESSAĠĠ TAL-QDUSIJA TIEGĦU FRANĠISKU

GĦAT-52 JUM DINJI TA’ TALB GĦALL-VOKAZZJONIJIET

Tema: L-eżodu, esperjenza fundamentali tas-sejħa

Għeżież ħuti!
Ir-raba’ Ħadd ta’ l-Għid jippreżentalna l-ikona tar-Ragħaj it-Tajjeb li jaf in-nagħaġ tiegħu, isejħilhom, jitmagħhom u jmexxihom.  F’dan il-Ħadd, issa ilna iktar minn ħamsin sena ngħixu l-Jum Dinji ta’ Talb għall-Vokazzjonijiet.  Kull darba dan ifakkarna fl-importanza li nitolbu biex, kif qal Ġesù lid-dixxipli tiegħu, “Sid il-ħsad… jibgħat ħaddiema fil-ħsad tiegħu” (Lq 10:2).  Ġesù jesprimi dan il-kmand fil-kuntest ta’ mandat missjunarju: barra mit-Tnax, hu sejjaħ tnejn u sebgħin dixxiplu u bagħathom tnejn tnejn fuq missjoni (Lq 10:1-16).  Fil-fatt, jekk il-Knisja “hi min-natura tagħha missjunarja” (Konċilju Ekumeniku Vatikan II, Digriet Ad gentes, 2), is-sejħa Nisranija ma tistax ħlief titwieled minn ħdan esperjenza ta’ missjoni.  Għalhekk, li nisimgħu u nimxu wara l-leħen ta’ Kristu r-Ragħaj it-Tajjeb, u nħalluH jiġbidna lejh u jeħodna għandu, u nikkonsagraw ħajjitna għaliH, ifisser li nħallu l-Ispirtu s-Santu jdaħħalna f’dan id-dinamiżmu missjunarju, u jqanqal fina x-xewqa u l-kuraġġ hieni li noffru ħajjitna u ngħixuha għall-kawża tas-Saltna ta’ Alla.

L-offerta ta’ ħajjitna f’dan l-atteġġjament missjunarju hi possibbli biss jekk għandna l-ħila noħorġu minna nfusna.  Għalhekk, f’dan it-52 Jum Dinji ta’ Talb għall-Vokazzjonijiet, nixtieq nirrifletti propju fuq dan l-“eżodu” partikulari li hi l-vokazzjoni, jew, aħjar, it-tweġiba tagħna għas-sejħa li Alla jagħmlilna.  Meta nisimgħu l-kelma “eżodu”, ħsiebna dritt imur fuq il-bidu ta’ l-istorja meraviljuża ta’ mħabba bejn Alla u l-poplu ta’ wliedu, storja li tgħaddi mill-jiem drammatiċi tal-jasar fl-Eġittu, is-sejħa ta’ Mosè, il-ħelsien u l-mixja lejn l-art imwiegħda.  Il-ktieb ta’ l-Eżodu – it-tieni ktieb tal-Bibbja –, li jirrakkonta din l-istorja, jirrappreżenta parabbola ta’ l-istorja kollha tas-salvazzjoni, u anki tad-dinamika fundamentali tal-fidi Nisranija.  Fil-fatt, il-mogħdija mill-jasar tal-bniedem il-qadim għall-ħajja ġdida fi Kristu hi l-ħidma feddejja li sseħħ fina permezz tal-fidi (Efes 4:22-24).  Din il-mogħdija hi fil-veru sens tal-kelma “eżodu”, hi l-mixja tar-ruħ Nisranija u tal-Knisja kollha kemm hi, l-orjentament deċiżiv ta’ ħajjitna lejn il-Missier.
Fl-għeruq ta’ kull vokazzjoni Nisranija hemm dan il-moviment fundamentali ta’ l-esperjenza ta’ fidi: li temmen ifisser li toħroġ minnek innifsek, tħalli l-kumditajiet u r-riġidità tal-jien tiegħek biex ħajtek tiċċentraha madwar Ġesù Kristu; bħal Abraham, inħallu artna u nibdew mexjin b’fiduċja, għax nafu li Alla se jurina t-triq lejn l-art il-ġdida.  Dan il-“ħruġ” m’għandniex inħarsu lejh bħala disprezz ta’ ħajjitna, ta’ kif inħossuna, ta’ l-umanità tagħna; bil-kontra, min jibda miexi wara Kristu jsib il-ħajja bil-kotra, meta jqiegħed lilu nnifsu kollu kemm hu għall-qadi ta’ Alla u tas-Saltna tiegħu.  Jgħidilna Ġesù: “Kull min iħalli ’l daru jew ’il ħutu jew ’il missieru jew ’l ommu jew ’l uliedu jew ir-raba’ tiegħu minħabba f’ismi, jerġa’ jirċievi kollox għal mitt darba iktar, u jieħu b’sehmu l-ħajja ta’ dejjem” (Mt 19:29).  Dan kollu għandu l-għeruq l-iktar profondi tiegħu fl-imħabba.  Fil-fatt, il-vokazzjoni Nisranija hi qabel xejn sejħa ta’ mħabba li tiġbed lejha u toħroġna minna nfusna, tiddeċentra lill-persuna, twassal għal “ħarġa dejjiema mill-egoiżmu magħluq fih innifsu lejn il-ħelsien minnu fl-għotja ta’ dak li jkun, u sewwa sew ħarġa lejn l-għarfien tiegħu nnifsu, anzi lejn l-għarfien ta’ Alla” (Benedittu XVI, Ittra enċiklika Deus caritas est, 6).

L-esperjenza ta’ l-eżodu hi paradigma tal-ħajja Nisranija, b’mod partikulari għal min iħaddan vokazzjoni ta’ għotja speċjali għall-qadi tal-Vanġelu.  Tikkonsisti f’atteġġjament dejjem imġedded ta’ konverżjoni u trasformazzjoni, fejn wieħed jibqa’ dejjem f’mixja, f’dik il-mogħdija mill-mewt għall-ħajja hekk kif niċċelebrawha fil-Liturġija kollha: hu d-dinamiżmu ta’ l-Għid.  Fl-aħħar mill-aħħar, mis-sejħa ta’ Abraham għal dik ta’ Mosè, mill-mixja pellegrina ta’ Israel fid-deżert għall-konverżjoni mxandra mill-Profeti, sal-vjaġġ missjunarju ta’ Ġesù li jilħaq il-qofol tiegħu fil-mewt u l-qawmien tiegħu, il-vokazzjoni hi dejjem dik l-azzjoni ta’ Alla li toħroġna mis-sitwazzjoni li konna fiha fil-bidu, teħlisna minn kull xorta ta’ jasar, tiġbidna ’l barra mid-drawwa u mill-indifferenza, u tmexxina lejn il-ferħ tal-komunjoni ma’ Alla u ma’ ħutna.  Għalhekk, meta nwieġbu għas-sejħa ta’ Alla, inkunu nħalluH joħroġna mill-istabbiltà falza tagħna biex nibdew mexjin lejn Ġesù Kristu, il-bidu u t-tmiem ta’ ħajjitna u tal-ferħ tagħna.
Din id-dinamika ta’ l-eżodu ma tolqotx biss lill-imsejjaħ, imma l-azzjoni missjunarja u evanġelizzatriċi tal-Knisja kollha.  Il-Knisja tkun tassew fidila lejn l-Imgħallem tagħha daqskemm tkun Knisja “li toħroġ”, li m’hix moħħha fiha nfisha, fl-istrutturi tagħha u fil-konkwisti li ħa tagħmel, imma iżjed f’kemm hi kapaċi timxi, titħarrek, tiltaqa’ ma’ wlied Alla fis-sitwazzjoni reali tagħhom u tħoss għall-ġrieħi tagħhom.  Alla jaħroġ minnu nnifsu f’dinamika Trinitarja ta’ mħabba, jisma’ l-karba tal-miżerja tal-poplu tiegħu u jindaħal biex jeħilsu (ara Eżodu 3:7).  Għal dan il-mod ta’ ħajja u ta’ mġiba hi msejħa wkoll il-Knisja: il-Knisja li tevanġelizza, toħroġ tiltaqa’ mal-bniedem, tħabbar il-kelma ħelliesa tal-Vanġelu, iddewwi bil-grazzja ta’ Alla l-ġrieħi tar-ruħ u tal-ġisem, ittaffi t-tbatija tal-foqra u ta’ dawk fil-bżonn. 
Għeżież ħuti, dan l-eżodu ħellies lejn Kristu u lejn ħutna jirrappreżenta wkoll it-triq biex nistgħu nifhmu b’mod sħiħ lill-bniedem u biex nikbru umanamanet u soċjalment fl-istorja.  Li tisma’ u tilqa’ s-sejħa tal-Mulej m’hix kwistjoni privata u intimista li nistgħu nifxluha ma’ l-emozzjoni tal-mument; hi impenn konkret, reali u totali li jħaddan ħajjitna kollha u jqegħidha għas-servizz tal-bini tas-Saltna ta’ Alla fuq din l-art.  Għalhekk, il-vokazzjoni Nisranija, b’għeruqha fil-kontemplazzjoni tal-qalb tal-Missier, fl-istess waqt timbuttana lejn l-impenn solidali b’riżq il-ħelsien ta’ l-aħwa, fuq kollox tal-foqra.  Id-dixxiplu ta’ Ġesù għandu qalbu miftuħa għax-xefaq bla tarf tiegħu, u l-intimità tiegħu mal-Mulej qatt m’hi ħarba mir-realtà tal-ħajja u mid-dinja imma, għall-kuntrarju, “min-natura tagħha stess tnissel xirka missjunarja” (Eżortazzjoni appostolika Evangelii gaudium, 23).

Din id-dinamika ta’ eżodu, lejn Alla u lejn il-bniedem, timla l-ħajja bil-ferħ u b’tifsira li tagħtiha sens.  Dan nixtieq ngħidu fuq kollox lil dawk l-aktar żgħażagħ li, minħabba fl-età u fil-viżjoni tagħhom tal-futur miftuħ beraħ quddiem għajnejhom, jafu jkunu disponibbli u ġenerużi.  Xi kultant, id-dubji u t-tħassib dwar il-futur u l-inċertezza li tagħfas fuq il-ħajja ta’ kuljum jirriskjaw li jipparalizzaw dawn il-qabżiet tagħhom, li jżommu lura l-ħolm tagħhom, sa ma jibdew jaħsbu li mank ħaqq jimpenjaw ruħhom u li Alla tal-fidi Nisranija se jillimitalhom il-libertà tagħhom.  Imma, għeżież żgħażagħ, tħallux li qalbkom timtela bil-biża’ li toħorġu minnkom infuskom u tibdew mexjin!  Il-Vanġelu hu l-Kelma li teħles, tibdel u tagħmel il-ħajja tagħna isbaħ.  Kemm hi ħaġa sabiħa li tħallu s-sejħa ta’ Alla tissorprendikom, li tilqgħu l-Kelma tiegħu, li tmiddu l-passi ta’ ħajjitkom fuq dawk ta’ Ġesù, fil-qima tal-misteru divin u fl-għotja ġeneruża għall-oħrajn!  Ma’ kull jum li jgħaddi, ħajjitkom issir iżjed għanja u iżjed hienja!
Il-Verġni Marija, mudell ta’ kull vokazzjoni, ma beżgħetx tlissen il-“fiat” tagħha għas-sejħa tal-Mulej.  Ħa tkun hi li sseħibna u tmexxina.  Bil-kuraġġ ġeneruż tal-fidi, Marija għanniet bil-ferħ għax setgħet toħroġ minnha nfisha u tafda f’idejn Alla l-pjanijiet ta’ ħajjitha.  Lejha nduru biex nistgħu nkunu għal kollox disponibbli għall-pjan li Alla għandu għal kull wieħed u waħda minna; biex tikber fina x-xewqa li noħorġu u nimxu, bla tnikkir u b’qalb ġeneruża, lejn l-oħrajn (ara Lq 1:39).  L-Omm Verġni tħarisna u tidħol għalina lkoll.

